
 23. februar 2015 

 

Inatsisartut suleriaasianni § 37 naapertorlugu Naalakkersuisunut imaattunik apeqqute-

qarpunga: 

 

 

Apeqqutit: 

 

1. 

Doris Jakobsenip folketingimi ilaasortatut suliaminik aallussiniarnera pissu-

tigalugu Naalakkersuisuniit sulinngiffeqarneranut tunngatillugu Inatsisartut 

Naalakkersuisullu pillugit Inatsisartut inatsisaanni nassuiarneqarsimasutut 

patsisaasut pingaarnerit Naalakkersuisunit nassuiaqquneqarput.  

 

2. 

Naalakkersuisunut ilaasortat sulinngiffeqartitaasinnaanerannut massakkut 

siunissamilu pingaarnertut patsisaatinneqarsinnaasutut isigineqartut Naalak-

kersuisunit nassuiaqquneqarput.  

 

3. 

Doris Jakobsenip Naalakkersuisunit sulinngiffeqartitaanissaanut Naalakker-

suisut Siumullu Siulersuisuunerisa siulittaasuat qinnutiginnissimasuunersoq 

uppernarsaqquneqarpoq.  

(Inatsisartuni ilaasortaq Juliane Henningsen, Inuit Ataqatigiit) 

 

 

 

Tunngavilersuutit 

Inatsisartut Naalakkersuisullu pillugit Inatsisartut maannakkut inatsisaanni § 24 imm. 1-

mi ima allassimasoqarpoq;  

 

“Naalakkersuisunut ilaasortaq peqqiilliornerminik assigisaanilluunniit pingaarutilimmik 

pissuteqarluni sulinngiffeqartitaanissaminik qinnuteqaateqarpat Naalakkersuisut siulit-

taasuata qinnuteqaat akuerineqarsinnaanersoq aalajangissavaa”. 

 

Inatsisartut Naalakkersuisullu pillugit Inatsisartut inatsisaat 2010-mi akuerineqarmat 

Naalakkersuisut Siulittaasuat § 24 imm. 1 naapertorlugu siuliani inatsisaasimasumut 

naleqqiullugu Naalakkersuisunut ilaasortap atuuffimminit sulinngiffeqartitaanissaanut 

akuerinnissinnaatitaalerpoq. Aalajangersagaq Inatsisartut suleriaasiat naapertorlugu § 

57-imut assingusuuvoq. 

 

Siornatigut sulinngiffeqarnissamut qinnuteqaat Inatsisartunit suliarineqartarpoq, 

taamaattoq  Inatsisartut Naalakkersuisullu pillugit Inatsisartut inatsiserisimasaanni 1989-

mi allannguummut oqaaseqaatit naapertorlugit Naalakkersuisunut siulittaasup 

inatsisartut ataatsimiinnerisa avataatigut sulinngiffeqarnissamik qinnuteqaammik 

akuersisinnaatitaalluni. Tamatuma kingorna Inatsisartut ataatsimiinnissaanni siullermi 

sulinngiffeqarnissamik qinnuteqaat Inatsisartunut saqqummiunneqartussaavoq.  

 

 

Inatsisartut inatsisaanni 2010-meersumi § 24 imm. 1-mut oqaaseqaammi 

Naalakkersuisut Siulittaasuata sulinngiffeqartitaanissamik qinnuteqaammik akuersinngin-

nerani piumasaqaatit nassuiaatigineqarsimapput. Nassuiaatigineqartut ilaatigut tas-

saapput naartunermi, ernernermi meeravissiartaarnermilu sulinngiffeqarallarsinnaanissaq 

pisinnaasoq. Tamatuma saniatigut allassimavoq, ilaasortap nammineq suliffeqarfiutaa 

aningaasaqarnikkut ajornartorsiorneq pissutigalugu piffissami pineqartumi patajaal-

lisaqqinniarneqarpat immikkut ittumik suliniuteqartariaqarnissaq immikkut pissutissatut 

isigineqarsinnaasoq. (Tassa Naalakkersuisunut ilasortaq suliffeqarfimmik taamaattumik 

ingerlataqarnissaminut Qinigaasinnaanermut Ataatsimiititaliamit akuerineqarsimappat) 

Ilaasortarli suliffeqarfik nutaavik piorsarniarlugu sulinngiffeqarallarumalluni kissaa-

teqarpat tamanna pissutitut annertuutut isigineqarsinnaanavianngilaq. 

 

 

Tassa inatsimmi inatsimmullu oqaaseqaatini erseqqissumik allassimavoq Naalakker-

suisunut ilaasortap sulinngiffeqarallarnissaanut akuersinissami pisut immikkuullaril-

luinnartut patsisaasinnaasut. Taamaattumillu Naalakkersuisut Siulittaasuata pingaar-

nertut patsisit suusinnaanerinut naliliisinnaatitaanera uani pisinnaatinneqarsimavoq. 

Inatsilli naapertorlugu Folketingimi sinniisup kissaatigineqanngitsumik iliuuseqarnera 

patsisissatut isigineqarsinnaanngilaq.  

 

Oqaaseqaatinit erserpoq sulinngiffeqarallarnissamik ilaasortaq namminerluni 

qinnuteqassasoq akuersisimassasorlu, taamaattumillu Naalakkersuisunut ilaasortaq 

piumanngitsoq sulinngiffeqartinneqarsinnaanngitsoq. Doris Jakobsenilli KNR-mi 

oqaatigivaa sulinngiffeqarnissani Siumut siulittaasuanit Kim Kielsenimit Siumullu 

siulersuisuunerinit kissaatigineqarsimasoq.(Paasisaqarfik:http://sermitsiaq.ag/doris-

jakobsen-orlov-sker-siumuts-oenske) 

 

Annerusumik minnerusumilluunniit nammineq piumassutsini naapertorlugu Doris 

Jakobsenip Folketingimi ilaasortatut suliaminik isumaginninnissaa pissutigalugu 

Naalakkersuisuniit sulinngiffeqarallartinneqarneranut atatillugu  Naalakkersuisunut 

ilaasortat qaqugukkut sulinngiffeqartitaasinnaanerannut sinaakkutit 

’tasinneqangaatsiarsimapput’ – allaat ’tasinneqarpallaarsimasutut’ isikkoqarlutik. Taman-

nalu tunngavigalugu pisaq pillugu annertunerusunik paasisaqarusuppunga.    

